
 

 

 

                 AUTORITETI I KONKURRENCËS 

                 KOMISIONI I KONKURRENCËS 
 

 

 

VENDIM 

Nr.555, Datë 08.10.2018   

“Mbi  autorizimin e përqendrimit të realizuar nëpërmjet përftimit të kontrollit nga INA 

INDUSTRIJA NAFTE d.d. dhe PRVO PLINARSKO DRUSTVO d.o.o mbi 

PETROKEMIJA d.d” 

 

 

Komisioni i Konkurrencës me pjesëmarrjen e: 

 

 

 

 

Në mbledhjen e tij të datës 08.10.2018 ,shqyrtoi çështjen me: 

Objekti: Autorizimi i përqendrimit të realizuar nëpërmjet përftimit të 

kontrollit nga Ina Industrija Nafte d.d. dhe Prvo Plinarsko Drustvo 

d.o.o mbi Petrokemija d.d 

 

Baza Ligjore: Ligjit Nr. 9121, datë 28.07.2003 “Për Mbrojtjen e Konkurrencës”, 

i ndryshuar, nenet 2, 10-12, neni 24, germa d, dhe nenet 53-64. 

Rregullorja “Për zbatimin e procedurave të përqendrimit të 

ndërmarrjeve”, Udhëzimi “Për formën e njoftimit të përqendrimit” 

dhe formulari i njoftimit të përqendrimit”.  

 

Komisioni i Konkurrencës, pas shqyrtimit të relacionit të Sekretarit të Përgjithshëm 

si dhe raportit të Drejtorisë së Analizës dhe Metodologjisë, mbi njoftimin e 

përqendrimit mbi përftimin e kontrollit nga Ina Industrija Nafte d.d. dhe Prvo Plinarsko 

Drustvo d.o.o mbi Petrokemija d.d, 

 

VËREN SE : 

1. Transaksioni dhe përqendrimi 

Autoriteti i Konkurrencës është njoftuar në lidhje me transaksionin e ndodhur midis 

palëve Ina Industrija Nafte d.d. dhe Prvo Plinarsko Drustvo d.o.o lidhur me krijimin e një 

ndërmarrjeje të përbashkët Joint Venture (JV) e zotëruar në masën 50% nga secila prej 

tyre, e cila synon të marrë kontrollin mbi shoqërinë PETROKEMIJA.   

Palët në transaksion janë: 

Blerësi 1:  INA-Industrije Nafte d.d është një shoqëri kroate, me objekt të aktivitetit 

nxjerrja e naftës bruto dhe e gazit natyror, aktivitetet e shërbimit të lidhura me nxjerrjen 

e naftës dhe gazit, aktivitetet e lidhura me eksplorimin, zhvillimin e vendndodhjeve të 

zbuluara të naftës dhe gazit, ndërtimi i sistemeve të prodhimit dhe transportit të naftës 

dhe gazit, duke përfshirë shërbimet e tubacioneve të transportimit, prokurimi i gazit 

natyror, transportimi i gazit natyror, tregtia e gazit, depozitimi i gazit, etj. 

INA është pjesë e grupit MOL Hungarian Oil dhe Gas Plc e cila është një shoqëri 

aksionare regjistruar dhe seli në Budapestit. INA dhe MOL janë prezentë në Shqipëri 

nëpërmjet shoqërive të grupit CROSCO dhe Slovnaft. 

Blerësi 2:   Prvo plinarsko drustvo d.o.o (PPD) është një shoqëri  kroate,  që kryen 

aktivitet në fushat e importit, shitjes, furnizimit dhe shpërndarjes së gazit natyror, burimet 

e energjisë së rinovueshme, tregtia e produkteve të naftës, teknologjinë e informacionit 

dhe inovacionit për projektet e investimit dhe transportit, etj. 

Shoqëria target:  PETROKEMIJA d.d është një shoqëri kroate,  që prodhon fertilizues 

mineralë duke përdorur lëndë të parë natyrale minerale, gaz natyror, nitrogjen dhe 

oksigjen atmosferik. Ajo prodhon dhe shet këto fertilizues minerarë në pjesën më të 

madhe në Kroaci.  

Petrokemija para transaksionit, kontrollohet dhe zotërohet në masën 79.8536 % të 

aksioneve nga Qeveria e Kroacisë. 

Petrokemija nuk ka asnjë filial ose degë në Shqipëri. 

 Ndërmarrja JV: Terra Mineralna Gnojiva d.o.o, shoqëri me përgjegjësi të kufizuar, 

shoqëri për këshillim dhe administrim. Shoqëria e ka selinë në Zagreb dhe themelohet për 

një kohë të caktuar. Objekti i kësaj shoqërie është blerja dhe shitja e mallit, përfaqësimi i 

firmave të huaja, kryerja e ndërmjetësimit në tregun vendas dhe të huaj, këshillim në 

lidhje me biznesin dhe administrimin, etj.  

Transaksioni i propozuar përbën një ndryshim të qëndrueshëm të kontrollit të shoqërisë 

Petrokemija nga  shoqëria JV Terra Mineralna Gnojiva d.o.o., e kontrolluar bashkërisht 

nga INA dhe PPD me 50% të kapitalit secila. INA dhe PPD do të fitojnë kontroll të 

përbashkët mbi Target-in. 

Crosco dhe Slovnaft operojnë në tregje të ndryshme nga ai i shoqërisë target, Petrokemija, 

duke mos krijuar asnjë mbivendosje mes tyre. Crosco është një shoqëri e specializuar në 

shërbimet për shpimet e puseve të naftës në tokë dhe det dhe Petrokemija furnitor për 

produktet e fertilizuesve. 

Transaksioni zhvillohet jashtë tregut shqiptar dhe nuk sjell asnjë efekt të drejtpërdrejtë në 

tregun vendas.  

PËR KËTO ARSYE: 

Komisioni i Konkurrencës, në bazë të nenit 24, shkronja d dhe nenit 56 pika 1 të Ligjit 

Nr. 9121, datë 28.07.2003 “Për Mbrojtjen e Konkurrencës”,  i ndryshuar,  

 

VENDOSI: 

1. Të autorizojë përqendrimin e realizuar nëpërmjet përftimit të kontrollit nga INA 

INDUSTRIJA NAFTE d.d. dhe PRVO PLINARSKO DRUSTVO d.o.o mbi 

PETROKEMIJA d.d 

2. Ngarkohet Sekretari i Përgjithshëm për njoftimin e palëve dhe dërgimin e 

vendimit pasi të bëhen pagesat që parashikon rregullorja “Për caktimin e 

shpenzimeve për ndjekjen e procedurave pranë Autoritetit të Konkurrencës”. 

               

Ky vendim hyn në fuqi menjëherë. 

KOMISIONI I KONKURRENCËS 

 

 

 

 

 


